
Nga mbledhja inauguruese e kuvendit të Komunës së Klinës, mbajtur me datë 11 Dhjetor 2025, në ora 10:00, në sallën e Kuvendit të Komunës
Në këtë mbledhje sipas Rendit të Ditës do të bëhet betimi i anëtarëve të Kuvendit, betimi i kryetarit të Komunës dhe zgjedhja e kryesuesit të Kuvendit.
Pjesëmarrës janë: anëtarët e Kuvendit , kryetari I zgjedhur I komunës, z. Zenun Elezaj, ish kryesuesi kuvendit, z. Fadil Gashi, përfaqësues të OVL të UÇK-së, Familjeve të Dëshmorëve, Invalidëve të luftës , familjeve të personave të zhdukur gjatë luftës, komandanti I stacionit policor në Klinë, përfaqësues së Klerit katolik dhe përfaqësues të bashkësisë islame, z. Halil Krasniqi, përfaqësues të OSBE, KFOR, OJQ-ve, Mediat lokale dhe të tjera si dhe qytetarë.
Mbledhjen e hapi kryesues i kësaj mbledhjeje-anëtari më I vjetër I kuvendit të Komunës, z. Tunë Dedaj, i cili konstatoi kuorumin duke thënë se prezent janë 27 anëtarët e rijnë të zgjedhur nga zgjedhjet e fundit lokale. Z. Dedaj përshëndeti të gjithë të pranishmit dhe vazhdoj më kryesimin e mbledhjes.
Për  komisionin, prej tre anëtarëve,  për verifikimin e mandateve propozohen: 
1. Armend Beqiri
2. Leonard Veseli
3. Marigona Racaj
Me 27 vota të anëtarëve të Kuvendit MIRATOHET Komisioni.
Në emër të komisionit për verifikimin e mandateve të anëtarëve të kuvendit, z. Armend Beqiri, pas verifikimit të bërë, deklaron se bazuar në listën e certifikuar nga KQZ, të gjithë anëtarët e kuvendit janë prezent dhe se mund të vazhdohet me punimet e seancës.
Kryesuesi z. Tunë Dedaj duke cituar nenin 35/4 të ligjit për vetëqeverisje lokale, fton të gjithë anëtarët e Kuvendit të ngritën në këmbë dhe lexojnë deklaratën e betimit.
z. Tunë Dedaj lexon deklaratën e betimit dhe gjithë anëtarët e tjerë e përsërisin duke u betuar në fund.
Pas Betimit të anëtarëve të Kuvendit ftohet kryetari i zgjedhur i komunës që ta bëjë betimin.
z. Zenun Elezaj, kryetar i komunës: Deklaratë solemne e betimit: Unë Zenun Elezaj, betohem se do ti kryej detyrat dhe ushtroj kompetencat si kryetar I Komunë së Klinës, me nder, besnikëri në mënyrë të paanshme, me ndërgjegje dhe pajtim me ligjin në mënyrë që të siguroj kushte për një jetë të qetë për të gjithë-betohem.
Pas betimit të kryetarit, kryesuesi Dedaj ja jep përsëri fjalën kryetarit të Komunës .
z. Zenun Elezaj, kryetar i Komunës: Të nderuar të pranishëm( kryetari përshëndet veç e veç të gjithë të pranishmit në sallë). Këtë fjalë rasti, në betimin tim për herë të tretë radhazi në detyrën e kryetarit të komunës së Klinës, dua ta filloj duke i kujtuar me përulësi ata që u flijuan për lirinë  tonë e për ditë si kjo kur ne festojmë të lirë. Sot përkujtojmë me nder dhe respekt veprën heroike dhe sublime të komandantit legjendar Adem Jashari dhe të familjes Jashari; luftën e komandant “Kapuçit”, Mujë Krasniqi, dhe të gjithë të rënëve për lirinë e Kosovës. Ne përulemi para veprave heroike të dëshmorëve të kombit dhe sakrificës së të rënëve për liri.
Të nderuar të pranishëm, sikur sot, betimin e parë si kryetar të komunës e kam bërë në vitin 2017. Mandati i parë ka qenë rezultat i bashkimit e shpresës, mandati i dytë dhe i tretë rezultat i punës, përkushtimit, sinqeritetit të dëshmuar nga ana jonë si kabinet dhe besimit që kanë qytetarët te ne. Secili mandat ka rëndësinë e përgjegjësinë e vet, por ky që po e nis sot ka një peshë të veçantë për mua. Sepse në këtë mandat besimi i qytetarëve, mbështetja juaj e sinqertë ka qenë më e madhja që kam marrë ndonjëherë. Ju falënderoj secilin, burrë e grua, të ri e të moshuar, atyre që më kanë mbështetur për herë të parë e atyre që asnjëherë nuk e kanë humbur besimin te ne, për mbështetjen që më keni dhënë. Besimi juaj, fjalët e juaja të mira, shpresa juaj që keni te unë, më ka mbajtur të fortë e më ka bërë që mos të dorëzohem në asnjë moment.
Të nderuar të pranishëm, për tetë vite ne kemi bërë shumë së bashku. Kemi ndërtuar rindërtuar objekte, kemi përmirësuar infrastrukturën, kemi përmirësuar shërbimet. Në qytet, fshatra e lagje ne e shohim punën e projektet e mëdha që janë realizuar. Kemi pasur edhe sfida edhe suksese. Ditë të mira e të vështira. Por gjithmonë kemi pas përkushtim, angazhim e bashkëpunim. 
Për tetë vjet sa e kemi udhëhequr komunën e Klinës kemi bërë punë dhe projekte të mira e të shumta. Si rezultat i atyre punëve, kemi korrur edhe frytet e suksesit, pasi që jemi radhitur ndër komunat me shërbimet më të mira në vend dhe kemi përfituar qindra mijëra euro grante nga institucione vendore dhe ndërkombëtare. Merita, për këto të arritura, ka kabineti im për përkushtimin dhe angazhimin maksimal, zyrtarët e komunës e po ashtu të gjithë anëtarët e legjislaturës së kaluar për këshillat e sugjerimet e tyre. E di që kemi edhe më shumë për të bërë. E njoh secilën lagje e fshat. Jua di nevojat e kërkesat. Prandaj, sot, para juve të pranishmëve, para çdo familjeje të kësaj komune, para prindërve që punojnë për të rritur fëmijët e tyre, para të rinjve që ëndërrojnë një të ardhme më të mirë këtu, në shtëpinë tonë, në Klinë,  po e bëj një premtim i ri, se çdo vendim që do të marrë do të ketë vetëm një qëllim, të mirën e komunës sonë dhe të secilit prej jush. Këtë besim që ma dhanë qytetarët, përveç kënaqësisë që t’u shërbej pa dallim, më jep përgjegjësi më të madhe që të punoj me nder dhe përgjegjësi, përkushtim dhe profesionalizëm, që çdo ditë e më shumë të realizojmë projekte që ndikojnë në përmirësimin e kushteve të jetesës për qytetarët tanë.
Të nderuar anëtarë të Kuvendit, dua t’ju përgëzoj të gjithëve për marrjen e detyrës së re, njëkohësisht ju ofroj bashkëpunimin tim të plotë për realizimin e kërkesave të qytetarëve tanë të cilët na dhanë besimin që t’ju shërbejmë me përgjegjësi, llogaridhënie dhe transparencë.
Qytetarë të dashur, edhe më tutje, edhe në katër vjetët e ardhshëm, synojmë të bëhemi shembulli më i mirë i qeverisjes në gjithë Kosovën dhe ju ftoj të gjithëve për bashkëpunim. Na priftë e mbara! Ju faleminderit!
Në radhë është zgjedhja e kryesuesit të Kuvendit dhe z. Tunë Dedaj sqaron procedure bazuar në rregulloren dhe ligjet në fuqi. Ai kërkon që të formohet komisioni për mbarëvajtjen e procesit të votimit. Kërkon që të propozohen tre anëtarë.
Propozohen: 
1. Enver Kadri Berisha
2. Jehona Gashi
3. Asdren Ramadani
Komisioni aprovohet një zëri nga 26 anëtarë të Kuvendit. Një anëtar(LVV) e braktisë sallën.
Nga AAK propozohet për kryesues z. Enver Berisha. Propozime të tjera nuk ka.
z. Esat Raci: Kushdo që të zgjidhet ne i urojmë suksese. Ne si grup kuvendar I PDK nuk kemi ndonjë qëndrim sa i përket kryesuesit. Kemi vërejtjet tona sa I përket këtij pushteti. Jemi në seancë inauguruese dhe të gjithë anëtarëve ju urojmë suksese. Apeli im për gjeneratat e reja në këtë kuvend është që të punojnë për të mirën e qytetarëve. Ne nuk kemi qëndrim, të gjithë janë të lirë të vendosin vet. Unë do të qëndroj në seancë por nuk do të marrë pjesë në votim.
Komisioni sistemohet në vendin përkatës dhe fillon me punë përgatitore për votim të fshehtë.
Në emër të komisionit, znj. Jehona Gashi fton një nga një anëtarët e Kuvendit që të marrin fletëvotimin dhe të votojnë. Kësaj ftese I përgjigjen gjithsejtë 22 anëtarë të kuvendit. Katër anëtarë nuk votojnë fare( 4 nga 9 anëtarët e PDK) dhe një anëtar braktisë sallën(LVV).
Në përfundim të votimit komisioni jep rezultatet ku nga 27 anëtarët e kuvendit kanë marrë pjesë vetëm 22 anëtarë dhe nga këta , 16 janë PËR, 2 janë kundër dhe 4 janë abstenim.
Komisioni deklaron se kryesuesi I ri I kuvendit të Komunës është zgjedhur z. Enver Berisha të cilin e fton për një fjalë rasti.
z. Enver Berisha, kryesues i Kuvendit: Përshëndetje të gjithëve. Të nderuar të pranishëm( përshëndetë të gjithë veç e veç). Është nder dhe privilegj që për këto katër vitet e ardhshme të jem pjesë e këtij kuvendi dhe është zotim imi para juve se do të vazhdoj në mënyrë transparente , të ndershme dhe në interes të qytetarëve. Ju siguroj që me këtë  përbërje të re të dalur nga vota e lirë e qytetarëve do të jem bashkëpunues. Ju falënderoj për besimin e dhënë. Ju ftoj që ta argumentojmë votën e qytetarëve dhe të jemi bashkëpunues. Na shkoftë puna mbarë.
z. Tunë Dedaj falënderon të gjithë dhe fton kryesuesin e sapo zgjedhur, z. Enver Berisha që të ulet në  vendin e vet duke i uruar për detyrën e re.
z. Enver Berisha duke falënderuar të gjithë dhe duke ju uruar të gjithëve anëtarëve të kuvendit për mandatin e ri, e shpallë të mbyllur këtë seancë solemne inauguruese.

